Die lot van Afrikaans-medium skole

Die lang-verwagte uitspraak in die saak van Tabok Derdepoort Ouerkommittee t die Hoërskool FH Odendaal en ‘n ander is Vrydag gelewer. Op die spel in hierdie netelige saak is die vraagstuk van die kulturele - en taalregte van minderhede. Ongelukkig is hierdie kwessies onaangeraak gelaat omdat die hof bevind het dat dit nie in die posisie was om ‘n besluit van die beheerliggaam, ‘n demokraties verkose ouerkomitee, om die skool se taalbeleid na dié van ‘n parallelmedium skool te verander, te oorweeg en ter syde te stel nie, aangesien die besluit redelik was en op ‘n wettige wyse geneem is.

Die feite wat aanleiding tot die aansoek gegee het, kan kortliks soos volg opgesom word:
Die eerste respondent, ‘n klein Afrikaans-enkelmediumskool, geleë aan die buitewyke van Pretoria, het oor die afgelope paar jaar ‘n afname in die getal leerders ondervind. Hierdie afname is na bewering toe te skryf aan die feit dat twee voederskole na parallelmediumskole omgeskakel is, terwyl die getalle in twee ander skole afgeneem het as gevolg van die verengelsing van dei omgewing vanwaar die leerders afkomstig was. Weens die vermindering in die getal leerders, het die skool gebuk gegaan onder ‘n afname in inkomste, opvoeders en agt klaskamers wat moes leeg staan. Ten einde die getal leerders te laat toeneem, het die skool se beheerliggaam (die tweede respondent) besluit om die skool se taalbeleid aan te pas en dit te verander na parallelmedium om te verseker dat Engelssprekende leerders ook by die skool kon inskryf. Die aansoeker, ‘n vrywillige assosiasie van ouers van voormalige en huidige leerders, het hierdie besluit bevraagteken op verskeie administratiewe gronde en op grond daarvan dat dit die regte van die leerders verbreek om onderrig in die taal van hul keuse te ontvang en om die taal van hul keuse te gebruik en aan die kultuur van hul keuse te kan deelneem, soos voorgeskryf in artikel 29(2) van die Grondwet en om die taal te gebruik en deel te neem aan die kultuur van hul keuse soos voorsiening gemaak is in artikel 31 van die Grondwet.
Met die vraag van die hersienbaarheid van die administratiewe aksie op grond van rasionaliteit en wetlikheid tersyde, is die kern van die vraag die rol van taal in die bevordering van kulturele regte en die belangrikheid daarvan in onderwys. Kenners is dit eens oor die voordele van moedertaalonderrig, veral in die vroeë jare. Navorsingskonsensus is dat eerstetaalonderrig op junior vlakke ongetwyfeld die pedagogies-korrekte roete is om te volg. As ‘n leerder kan konseptualiseer, met ander woorde om nuwe kennis met bestaande kennis te integreer, en dus akademies suksesvol is, is die oorweldigende getuienis dat moedertaalonderrig vir ten minste ses jaar onder optimale omstandighede, en tot agt jaar onder minder gunstige omstandighede, nodig is. Dit is ook goed gedokumenteer dat die vroeë oorskakeling na ‘n internasionale tweede taal soos Engels, die kognitiewe en akademiese ontwikkeling van leerders ondermyn en direk gekoppel kan word aan swak prestasies in wiskunde, wetenskap en selfs hul eie huistaal. Dit is bykans onmoontlik vir leerders om in drie jaar genoeg van ‘n tweede taal te leer om teen graad 4 oor te skakel na ‘n tweede taalmedium van onderrig. Dit beteken dat leerders nie voor hulle in graad 7 is van taalmedium moet verander nie, en in skole met minder hulpmiddels, nie voor graad 9 nie.
As graad 9 die optimale jaar vir oorskakeling is, hoekom is die ouers van die Hoërskool FH Odendaal dan so bekommerd dat die skool Afrikaanssprekend moet bly? Een van hierdie redes is vrees, gegrond op die goed-gedokumenteerde bewyse van multi-kulturele gemeenskappe dwarsoor die wêreld dat in parallelmediumskole die sterker internasionale taal die swakker taal mettertyd onvermydelik sal verdryf. Uiteindelik sal leerders dus ontneem word van hul reg tot onderrig in die amptelike taal van hul keuse. Die ander rede is die rol wat onderwys speel in die koestering en bevordering van die kulturele regte van minderheidsgroepe. Net soos wat moedertaalonderrig ‘n voorvereiste vir gehalte-onderwys is, so ook is die bewaring van kulturele regte van minderheidsgroepe afhanklik van onderwys. Soos die Suid-Afrikaanse Akademie vir Wetenskap en Kuns bevind het, is onderwysregte van die belangrikste regte onder minderheidsgroepe, aangesien “onderwys die beste manier is waarop kulturele identiteit behou, beskerm en van een geslag na ‘n volgende een oorgedra, kan word”.
Die vraag oor die beduidenis van multi-kulturele onderwysomgewings vir minderheidskulture het al ‘n paar maal voor die howe gedien.  Die eerste hiervan was die saak van die Laerskool Middelburg t Departementshoof, Mpumalanga 2003 (4) SA 160 (TPD) waarin regter Bertelsman dit bevraagteken het of die deelname aan die taal en kultuur van ‘n mens se keuse bevorder word deur die uitsluiting van ander kultuurgroepe. Die regter het bevind dat die omskakeling van ‘n enkelmedium-taalbeleid na ‘n dubbelmedium-taalbeleid nie afbreuk doen aan die reg van ‘n individu om in die taal van sy keuse onderrig te word nie. Meer belangrik is dat die hof bevind het dat die reg om in die taal van eie keuse onderrig te word, ondergeskik is aan die reg  wat almal tot onderwys het en dat dit moet plek maak vir die bewese behoefte aan die deel van onderwysgeriewe met ander kulturele groepe.
Dieselfde kwessie het ook na vore gekom in die saak van die Beheerliggaam, Mikro Primêre Skool en nog een t Minister van Onderwys, Wes-Kaap en andere 2005 (3) SA 504 (CPD). In hierdie geval het die hof ‘n ander uitgangspunt gehad. In sy kommentaar op die vooroordeel weens die instelling van ‘n tweede taal van onderrig by die skool, het regter Thring soos volg op bladsy 516 C-D opgemerk:

“Where the governing body of a school has elected to have a single language as its medium of instruction, the introduction of a second language of tuition must inevitably have a profound influence on the modus vivendi, the customs, traditions and almost every aspect of the atmosphere which pervades the school.”  
Alhoewel regter Thring se appèl gehandhaaf is, het die Appelhof hom van verdere kommentaar hieroor weerhou. Meer onlangs, in die saak van die Hoërskool Ermelo en nog een t Departements-hoof, Departement van Onderwys, Mpumalanga en agt ander (TPD) saaknommer 3062/2007, is die vraag weer opgehaal. Die skool het taamlik vaagweg aangevoer dat die teenwoordigheid van leerders wat in Engels onderrig moet word, nadelig sal wees vir die regte van Afrikaanssprekende leerders. Die hof het hierdie argument op grond van ‘n gebrek aan bewyse verwerp en sonder om daarop uit te brei, in ‘n obiter dictum besluit om nie regter Thring te ondersteun nie. In plaas daarvan het die hof die vroeëre uitspraak van die Laerskool Middelburg, wat die invloed van sprekers van ander tale bevraagteken het, verkies. Gegewe hierdie skynbaar onversoenbare standpunte, bly die rol van die medium van onderrig binne kulturele regte en die lot van enkelmediumskole, ope vrae tot tyd en wyl die Grondwetlike Hof of die Appèlhof uitspraak oor hierdie spesifieke aspek lewer.
Gelukkig is die laaste uitspraak oor hierdie kwessies nog nie gelewer nie. Daar word geglo dat die gegriefde ouers van die Hoërskool FH Odendaal van plan is om teen die uitspraak te appelleer. Hopelik sal die appèl duidelikheid gee oor die teenstrydige regsuitsprake oor die betekenis van enkelmediumskole en die reg om onderrig in die taal van eie keuse te ontvang. Dit is noodsaaklik vir die instandhouding van ons multi-kulturele erfenis.

